[image: image1.png]



An Bord um Chúnamh Dlíthiúil 
Plean Corparáideach
Clár an Ábhair




     

     Leathanach

Brollach






i
Réamhrá






1
Ráiteas Misin






3
Mandáid






3
Barrshamhail






3
Luachanna






3
Anailís Timpeallachta




5
Aidhmeanna Ardleibhéil (AA)



7

AA 1 Seirbhís






8
AA 2 Cumarsáid 





10
AA 3 Bainistíocht Acmhainní



11
AA 4 Nuálaíocht





13

AA 5 Forbairt Cumais




15
Feidhmiú an Phlean Chorparáidigh


17


 Brollach
I mo cháil mar Chathaoirleach is mór an sásamh dom Plean Corparáideach nua an Bhoird um Chúnamh Dlíthiúil a chur faoi bhur mbráid, a chuimsíonn ár bpríomhaidhmeanna don tseirbhís ar feadh na dtrí bliana go dtí deireadh 2011. Is maith is eol don Bhord agus dom féin cén tábhacht atá ag baint le cúnamh dlíthiúil sibhialta do na cliaint, don rialtas agus don tsochaí. Go háirithe, tugann sé caoi do dhaoine ab fhéidir nach mbeadh i riocht é a dhéanamh de dheasca na gcostas, a gcearta a chosaint nó a sheasamh. Is séala í an deis seo, a thugtar do dhaoine atá faoi mhíbhuntáiste nó i mbaol, ar thír atá nua-aimseartha cothromaíoch agus is léirfheasach dúinn an fhreagracht atá leagtha orainn ag an Aire Dlí agus Cirt, Comhionannais agus Athchóirithe Dlí agus ag an Rialtas.

Is ábhar sásaimh dom go bhfuil ag éirí linn i gcónaí an aidhm atá againn a chomhlíonadh, is é sin, seirbhís a chur ar fáil do na cliaint a chuireann ar a gcumas coinne a dhéanamh le haturnae laistigh de thréimhse ceithre mhí ar a fhad. Go deimhin, cuireann cuid mhaith dár gcuid ionad dlí coinní ar fáil laistigh de thréimhse is giorra ná sin, agus faigheann breis agus 16 faoin gcéad de na hiarrthóirí seirbhís láithreach, geall leis, mar gheall ar an gcás ar leith acu: foréigean sa teaghlach, fuadach páistí, cúram páistí nó cásanna ina bhfuil an teorainn ama gar don dáta éaga. Níor mhór dúinn leanúint orainn ag soláthar seirbhíse tráthúla le go mbeadh feidhm leis an tseirbhís seo.

Dála seirbhísí poiblí eile, is cinnte go gcuirfear brú ar ár gcumas an leibhéal céanna seirbhíse atáimid a thabhairt le blianta beaga anuas a chaomhnú, de dheasca na ndeacrachtaí airgeadais agus eacnamaíochta atá romhainn uile. Inár gcás féin, is géire fós an brú seo toisc an t-éileamh atá ar ár gcuid seirbhísí a bheith ag dul i méad. Is beag an seans go rachaidh an brú seo i laghad le linn shaol an Phlean seo. Mar sin féin, tá dualgas ar an bpobal i gcoitinne a chinntiú go mbeidh teacht ag daoine ar beag a n-acmhainní saolta ar an gceartas mar atá ag a gcomhshaoránaigh acmhainneacha. Tá lorg na barrshamhla atá againn don Bhord um Chúnamh Dlíthiúil ar an leagan amach atá curtha againn ar an eagraíocht: bord cúnaimh dhlíthiúil shibhialta agus seirbhís chomhairle a bheadh ar chomhchéim leis an gcleachtas idirnáisiúnta is fearr a chur ar fáil d'fhonn an rochtain ar an gceartas a éascú.

Is maith a thuigeann an Bord gur mó fós an gá atá anois ann go mbeadh an tseirbhís a thugaimid chomh héifeachtúil éifeachtach agus is féidir. Bainfear an leas is fearr is féidir as na hacmhainní airgeadais agus na hacmhainní daonna atá ag an mBord agus tá rún daingean againn a chinntiú go mbeidh an-luach ar airgead ag baint le gach gné den tseirbhís. Comhlánaíonn aturnaetha agus abhcóidí príobháideacha an tseirbhís a thugann na haturnaetha seo againne agus, dar leis an mBord, is samhail í an tseirbhís seo den chomhoibriú is éifeachtaí is féidir a dhéanamh idir na hearnálacha poiblí agus príobháideacha.

Is feasach don Bhord nach féidir na tascanna a leagtar amach sa Phlean seo, maidir leis na seirbhísí atá fúinn a sholáthar, a chur i gcrích gan ár mbaill foirne a bheith chomh tiomanta céanna i gcónaí ar gach leibhéal. Go trásta, tá an tiomantas seo thar a bheith follasach, ní hamháin maidir le seirbhísí dlí a chur ar fáil ar an gcaoi thraidisiúnta ach freisin maidir le tionscnaimh a bhrú chun cinn i réimse na réiteach malartach ar aighnis.  Is éard atá uainn a chinntiú go gcuirfear ar chumas na gcliant i gcásanna áirithe aighnis a réiteach is gan ach an dochar is lú is féidir a dhéanamh ar an bhfadtéarma agus ar chaoi go rachaidh na torthaí chun sochair do gach páirtí agus do leas na bpáistí. 

Tá go leor spriocanna diana curtha romhainn againn thar na trí bliana seo chugainn agus rún daingean againn a chinntiú go mbainfidh tiomantas agus cruthaíocht na foirne, atá ann ó bunaíodh an Bord, amach iad, cuid mhaith, ainneoin na ndeacrachtaí atá romhainn.

Anne Colley

Cathaoirleach, An Bord um Chúnamh Dlíthiúil 

Mí na Samhna 2008

Réamhrá
Is é seo an cúigiú Plean Corparáideach ag an mBord agus is léir air, ach na Pleananna a tháinig roimhe a léamh, cén dul chun cinn atá déanta ó bunaíodh ina Chomhlacht reachtúil é. Leagann an Plean seo treoir shoiléir amach do ghníomhaíochtaí an Bhoird thar na trí bliana atá romhainn agus atá tá séala an phróisis leathain chomhairliúchán air ina raibh foireann an Bhoird agus páirtithe leasmhara tábhachtacha eile páirteach. Leagann sé amach na príomhaidhmeanna atá romhainn a thabhairt chun críche chomh fada anonn le deireadh 2011 agus na gealltanais agus na bearta nár mhór a fheidhmiú chun na críche sin.

I rith na dtrí bliana lenar bhain an Plean Corparáideach roimhe seo, is mór a forbraíodh soláthar an chúnaimh dhlíthiúil shibhialta agus is mór a bhain an Bord um Chúnamh Dlíthiúil amach. Go háirithe, d'aithin an tAire Dlí agus Cirt, Comhionannais agus Athchóirithe Dlí agus an Rialtas cén tábhacht a bhí le rochtain daoine ar bheagán acmhainní saolta ar an gceartas nuair a mhéadaigh siad ár mbuiséad i rith na tréimhse sin faoi thimpeall 22 faoin gcéad. Is dearfach mar a d'fhreagair an Bord, agus is comhartha é gach ar bhaineamar amach i rith na tréimhse sin ar an toradh inbhraite a bhíonn ar an infheistíocht, más measartha féin í, sa chúnamh dlíthiúil sibhialta. Maidir le seirbhísí dlí a sholáthar go tráthúil, cuireann bunáite mhór ár gcuid ionad dlí coinní le haturnaetha ar fáil laistigh de thréimhse 4 mhí. Go deimhin, i láthair na huaire bíonn coinní le fáil ag na cliaint laistigh de thréimhse dhá mhí i 40% dár gcuid ionad dlí. Chomh maith leis sin, faigheann 16% dár gcliaint seirbhís láithreach, nó geall leis, mar gheall ar phráinn a gcásanna. Ina theannta sin, bíonn seirbhís láithreach le fáil i gcónaí ag cliaint uile na Seirbhíse Dlí do Dhídeanaithe, de bharr riachtanais dhlíthiúla an phróisis seo.

I measc na nithe eile ar cuid suntais iad i rith thréimhse an Phlean Chorparáidigh dheireanaigh, tá siad seo:

· Is gníomhach mar a chuir an Bord na réitigh mhalartacha ar aighnis chun cinn, lena n-áirítear an dlí comhoibritheach, i ndíospóidí a bhaineann leis an teaghlach;

· Tá líon na daoine a bhaineann leas as an tseirbhís seo ag dul i méad i gcónaí ach, os a choinne sin, tá laghdú ag teacht ar líon na n-iarrthóirí tearmainn, comhartha ar an laghdú atá ag teacht i gcónaí ar líon na n-iarratas ar thearmann;

· Mar chuid dá chlár leanúnach dearbhaithe cáilíochta, chuir an Bord gnáthaimh struchtúrtha um athbhreithniú comhad ar bun, d'aturnaetha an Bhoird féin agus freisin do chleachtóirí príobháideacha ar phainéal Cúirte Cuarda an Bhoird;

· Bhunaigh an Bord aonad ar leith do neamart lucht leighis;

· Cuireadh feabhas nár bheag ar chórais teicneolaíochta faisnéise an Bhoird, rud a chuir le cumas an Bhoird seirbhís éifeachtach a sholáthar;

· Seoladh suíomh gréasáin athcheartaithe an Bhoird in 2007 agus cuireann sé seo faisnéis chuimsitheach fheabhsaithe faoi sheirbhísí an Bhoird ar fáil i bhformáid atá inrochtana soláimhsithe; 

· Is mó an plé a bhí againn le grúpaí a sheasann d'úsáideoirí na seirbhíse;

· Simplíodh na foirmeacha;

· Ba mhó ba chuid tábhachta é a chinntiú go raibh faisnéis faoi sheirbhísí an Bhoird le fáil níos éasca fós;

· Rinneadh infheistíocht eile fós san fhorbairt agus san oiliúint ghairmiúil;

· Rinneadh athbhreithniú ar ár gcuid struchtúr agus próiseas inmheánach agus tá na hathruithe a moladh dá réir sin á gcur i bhfeidhm;

· Rinneadh athbhreithniú agus nuashonrú ar phróisis an Rialachais;

· Cuireadh feabhas ar na háiseanna i gcuid de na hionaid;

· Chuir an Bord straitéis chuimsitheach um chumarsáid sheachtrach ar bun d'fhonn leibhéal agus caighdeán cumarsáide an Bhoird leis na páirtithe leasmhara agus leis an bpobal a fheabhsú.

Is é is dóichí go mbeidh athrú nach beag ar thosca oibre an Bhoird i rith thréimhse an Phlean seo seachas an tréimhse roimhe seo. Is dócha gur mó na srianta airgeadais a bheidh ann maidir le buiséad an Bhoird agus go rachaidh sé seo i bhfeidhm ar ár gcumas seirbhís éifeachtach thráthúil a chur ar fáil dár gcliaint. Beidh na srianta seo á gcur le linn do mhéadú nach beag a bheith ag teacht ar an éileamh ar sheirbhísí dlí an Bhoird.

Agus é ag forbairt an Phlean seo, chuir an Bord roimhe a bheith ardaidhmeannach maidir le cáilíocht agus tráthúlacht na seirbhíse ba mhaith leis a thairiscint dár cliaint. Táimid ag dul i mbun athbhreithnithe mhóir ar ár gcuid oibríochtaí uile lena chinntiú go mbeimid i riocht a dhearbhú go bhfuil an Bord arna eagrú ar an mbealach is fearr is féidir d'fhonn na seirbhísí arb iad ár gcúram iad a chur ar fáil agus go bhfuil an leas is fearr is féidir á bhaint as na hacmhainní a tugadh dúinn. Is mé atá muiníneach go ndéanfaidh an fhoireann a lándícheall mar is dual dóibh agus go mbeidh caighdeán na seirbhíse a chuirfear ar fáil inchomórtais le seirbhísí cúnaimh dhlí go hidirnáisiúnta.

Moling Ryan

An Príomhfheidhmeannach

Ráiteas Misin
Seirbhís cúnaimh agus comhairle  dlí atá gairmiúil, éifeachtúil, costéifeachtach, inrochtana a sholáthar. 

Mandáid
Cuireann an tAcht um Chúnamh Dlíthiúil Sibhialta, 1995, a bhunaigh an Bord um Chúnamh Dlíthiúil, creat reachtúil ar fáil ina bhféadfaidh daoine cur isteach ar sheirbhísí dlí i gcúrsaí dlí shibhialta de réir fhorálacha an Achta.

Sonraítear in Alt 5(1) den Acht:

“Is é príomhfheidhm an Bhoird cúnamh agus comhairle dlí a chur ar fáil i gcásanna sibhialta do dhaoine a chomhlíonann riachtanais an Achta seo, de réir acmhainní an Bhoird agus faoi réir fhorálacha eile an Achta seo.”
Forálann Alt 5(2) go scaipfear faisnéis i dtaobh a chuid seirbhísí, agus mar a chuirtear ar fáil iad, ar mhaithe leo siúd dá gcuirtear ar fáil iad.

Soláthraíonn an Bord seirbhísí aturnaetha agus, nuair is gá iad, seirbhísí abhcóidí, i gcúrsaí dlí shibhialta do dhaoine ar bheagán acmhainní. Is é an dualgas reachtúil atá leagtha ar an mBord agus leibhéal na n-acmhainní a chuirtear ar fáil dó is mó a chinneann raon agus cumas freagartha na seirbhísí a sholáthraíonn an eagraíocht.

Barrshamhail
Seirbhís cúnaimh agus comhairle dlí sibhialta agus seirbhís comhairle a bheadh ar chomhchéim leis an gcleachtas idirnáisiúnta is fearr a chur ar fáil d'fhonn an rochtain ar an gceartas a éascú. 

Luachanna
Ó bunaíodh é, tá an Bord ag iarraidh sraith luachanna a fheidhmiú a chabhródh leis a Ráiteas Misin a chur i gcrích agus ar taca iad leis an gcaoi ar mhaith leis an mBord go n-oibreodh a chuid seirbhísí. Ina measc seo tá:

Ó thaobh na Seirbhíse
· Gairmiúlacht. Gach gné den obair a chur i gcrích de réir na gcaighdeán gairmiúil is airde ar dhóigh go mbeidh muinín ag na cliaint as an gcaoi a gcuirtear an chomhairle agus an ionadaíocht dhlíthiúil ar fáil.

· Fócas ar an gCustaiméir. Seirbhís ardcháilíochta a chur ar fáil do na cliaint agus na páirtithe leasmhara eile a bheidh gairmiúil, íogair, ómósach.
· Fáilteach roimh an Athrú. Ár gcuid próiseas a athbhreithniú i gcónaí d'fhonn an tseirbhís is fearr is féidir a chur ar fáil.
· Comhairliúchán leis na páirtithe leasmhara. Plé ar bhealach struchtúrtha ar leibhéal na tíre agus ar leibhéal na háite le comhlachtaí agus grúpaí a bhfuil leas díreach nó ionadaíochta acu in obair an Bhoird.
· Feabhas leanúnach. Iarracht sheasta a dhéanamh feabhas a chur ar cháilíocht agus ar thráthúlacht na seirbhíse.

· Ómós don éagsúlacht. A bheith eolach agus íogair i leith na héagsúlachta atá ann i measc ár gcliant.

Ó thaobh na foirne
· Oscailteacht. Iarracht a dhéanamh gach faisnéis bhainteach a riar ar bhaill na foirne agus ar na grúpaí ionadaíochta. 

· Béim ar an bhfoghlaim. Iarracht a dhéanamh timpeallacht éifeachtach foghlamtha a fhorbairt agus a chaomhnú i ngach limistéar den Bhord.
· Obair foirne. Tacú go leanúnach leis an gcomhobair foirne d'fhonn cur le héifeacht an tsoláthair seirbhíse

· Comhpháirtíocht. Cur chuig bainistíocht an athraithe sa Bhord ar bhonn comhairliúcháin
· Cumarsáid. Cultúr éifeachtach cumarsáide a chinntiú ar gach leibhéal den Bhord
· Seirbhís don chustaiméir. Cultúr seasta a chaomhnú a chuirfidh seirbhís ardcháilíochta ar fáil do gach cliant de chuid an Bhoird
· Caighdeáin arda eitice. Caighdeáin arda eitice a chinntiú i ngach gné dár ngnó.
Ó thaobh an Rialtais
· Ceannasaíocht Éifeachtach. An dea-cheannasaíocht a chaomhnú agus a fheabhsú ar gach leibhéal 

· Éifeachtacht costais agus luach ar airgead. Deimhin a dhéanamh de go mbaintear leas as na hacmhainní atá le fáil lena chinntiú go gcuirtear an tseirbhís is fearr is féidir ar fáil gan dochar don cháilíocht

· A Bheith Réamhghníomhach Freagrúil. Na modhanna is éifeachtaí agus is cruthúla a chur ag obair lena chinntiú go gcuirtear ár mandáid i gcrích
· Cuntasacht. Gach freagracht airgeadais, reachtúil nó eile a chomhlíonadh go cuí cóir. 

Anailís Timpeallachta
Timpeallacht Sheachtrach: Na hathruithe is dóichí ar mó a n-éifeacht ar an mBord i rith shaol an Phlean.
· Athruithe leanúnacha sna caidrimh shóisialta agus i gcomhdhéanamh an teaghlaigh; 

· Athruithe reachtúla agus polasaí a théann i gcion ar sholáthar na seirbhíse; 

· Tosca eacnamaíochta na tíre faoi láthair;

· An daonra ag dul in éagsúlacht, mar a aithnítear ar phróifíl na n-úsáideoirí agus agus na n-úsáideoirí dóchúla;

· Méid na n-acmhainní a chuirtear ar fáil don Bhord chun a ghnó a déanamh;

· Athruithe ar an timpeallacht rialachais a bhaineann leis na gairmeacha dlí; 

· Tionscnaimh pholasaí an Rialtais mar a leagtar amach iad i I dtreo 2016 agus comhaontuithe bainteacha; 

· An clár athraithe atá ar siúl sa tseirbhís phoiblí, lena n-áirítear na tionscnaimh a eascraíonn as Athbhreithniú an OECD (Eagraíocht um Chomhar agus Fhorbairt Eacnamaíochta) ar Sheirbhís Phoiblí na hÉireann;

· Athruithe atá ar siúl maidir leis an rialachas, lena n-áirítear an chuntasacht airgeadais agus pholaitiúil; 

· Béim is mó fós ar luach ar airgead agus ar thorthaí inmheasta;

· Ról an Phríomhfheidhmeannaigh ina cháil mar Oifigeach Freagrach chun an Choiste um Chuntais Phoiblí de bhun an Achta um an Dlí Sibhialta (Forálacha Ilghnéitheacha) 2008;

· Struchtúir athraitheacha maidir leis an inimirce agus an tearmann, lena n-áirítear an éifeacht a bheidh ag an mBille um Inimirce, Chónaí agus Chosaint 2008;

· An dlús atá á chur leis an nuálaíocht agus an athrú i dteicneolaíocht na faisnéise, go háirithe maidir lena a cumas feabhas a chur ar sholáthar na seirbhíse; 

· Éileamh méadaitheach an phobail maidir le cáilíocht na seirbhíse agus leis an gcaoi a gcuirtear ar fáil í; 

· An riachtanas atá ann dul i gcomhairle agus a bheith ag plé le grúpaí tacaíochta agus leasa maidir le forbairt polasaí agus soláthar na seirbhíse; 

· Forbairtí idirnáisiúnta sa dlí sibhialta, lena n-áirítear cásdlí na Cúirte Eorpaí um Chearta an Duine, agus an gá atá le teagmháil is mó fós a bheith ann le dlínsí agus le hinstitiúidí eile;

· An t-éileamh méadaitheach is dócha a thiocfaidh ar sheirbhísí dlí, agus cumas an Bhoird riar ar an éileamh seo; agus

· Suim mhéadaitheach na meán cumarsáide i seirbhísí an Bhoird

Timpeallacht Inmheánach: príomhthionchair sa limistéar seo i rith shaol an Phlean
· Béim ar an gComhpháirtíocht mar mheán éifeachtach chun bainistíocht agus cinntí a dhéanamh sa Bhord; 

· Líonraí inmheánacha a úsáid mar mheán cumarsáide agus páirtíochta;

· Ceannasaíocht éifeachtach ar gach leibhéal; 

· Bainistíocht éifeachtach na feidhmíochta trí bhíthin an Chóras Bhainistíochta agus Forbartha Feidhmíochta 

· Béim leanúnach ar thacú le foghlaim agus forbairt na mball foirne; 

· Athbhreithniú ar gach gné de sholáthar seirbhíse agus de struchtúir eagraíochtúla an Bhoird lena chinntiú go gcuirtear an tseirbhís ar fáil do na cliaint ar an mbealach is éifeachtúla agus is éifeachtaí is féidir; 

· Monatóireacht agus meastóireacht ar chumas agus éifeachtacht an Bhoird agus é ag iarraidh na haidhmeanna straitéiseacha a bhaint amach agus freagairt ar na héilimh athraitheacha ar bhealach nuálaíoch; 

· An gá atá le cumarsáid éifeachtach ar fud na heagraíochta; 

· Forbairt straitéise TFC nua don Bhord a thacóidh le comhlíonadh na ngealltanas atá sa Phlean seo; 

· An gá atá le hathbhreithniú ar bhainistíocht an eolais laistigh den Bhord; 

· An tseirbhís a bheith scaipthe ina cineál go geografach. 

Aidhmeanna Ardleibhéil
1. Seirbhís: seirbhís ghairmiúil inrochtana ardchaighdeáin a sholáthar 

2. Cumarsáid: Próiseas faisnéise, oideachais agus cumarsáide poiblí éifeachtach a chur ar bun

3. Bainistíocht Acmhainní: Na hacmhainní airgeadais agus oibríochta a leithdháiltear ar an mBord a úsáid mar is fearr is féidir agus luach ar airgead a chinntiú.

4. Nuálaíocht: Cinntiú go bhfuil an Bord nuálaíoch solúbtha freagrúil ina chur chuige maidir le seirbhísí a chur ar fáil go héifeachtach

5. Forbairt Cumais: Forbairt a dhéanamh ar chumas an Bhoird seirbhís ghairmiúil ardchaighdeáin a chur ar fáil. 

AA 1 Seirbhís

Seirbhís ghairmiúil inrochtana ardchaighdeáin a sholáthar. 

Torthaí
· Seirbhís éifeachtach thráthúil a sholáthar;

· Seirbhís láithreach, nó geall leis, a chur ar fáil de réir mar is gá agus de réir na socruithe a faomhadh;

· Struchtúr éifeachtach maidir le dearbhú cáilíochta sheirbhísí gairmiúla an Bhoird;

· Na meicníochtaí monatóireachta ar thréchur na gcásanna a fheidhmiú agus a athbhreithniú go leanúnach;

· Seirbhís a chur ar fáil a freagraíonn do na riachtanais dlí a aithnítear atá ag na cliaint;

· Seirbhís agus timpeallacht éifeachtach atá dírithe ar an gcustaiméir; 

· Meicníochtaí láidre soláthair seirbhíse a fhorbairt d'fhonn rochtain éifeachtach ar an tseirbhís a chinntiú;

· Monatóireacht leanúnach ar éifeachtúlacht agus ar éifeachtacht na seirbhíse a chuireann an Bord ar fáil;

· Tuiscint ag na baill foirne ar cheisteanna a bhaineann leis an idirchultúr agus an éagsúlacht;

· Áiseanna cuí le riar ar riachtanais na rúndachta agus riachtanais chorpartha agus eile na gcustaiméirí agus riachtanais an ghnó eagraíochtúil;

· Na háitribh a bheith géilliúil don reachtaíocht sábháilteachta agus sláinte; 

· Meicníochtaí a bheith i bhfeidhm le go bhfaighfear aiseolas struchtúrtha ó na custaiméirí.

	Gníomhaíocht
	Táscaire Feidhmíochta

	Coinne tosaigh le haturnae a chur ar fáil do gach duine incháilithe laistigh de thréimhse 4 mhí ar a fhad


	Monatóireacht mhíosúil ar liostaí feithimh agus beart tráthúil mar is gá. Measúnú ar an incháilitheacht airgeadais a chur ar fáil do gach iarrthóir dóchúil i gceann 2 sheachtain ón am a ndeachaigh siad i dteagmháil leis an ionad.



	Seirbhís láithreach, nó geall leis, a chur ar fáil i gcónaí do dhaoine atá ina call
	Monatóireacht agus athbhreithniú leanúnach

	Treoirlínte an Dea-Chleachtais a athbhreithniú agus a nuashonrú


	Athbhreithniú leanúnach ar na treoirlínte le freagairt ar an taithí agus ar na hathruithe. 



	A chinntiú i gcónaí go bhfeidhmítear próisis na gcinntí a bhfuil a gcúram ar an mBord go tráthúil gairmiúil


	Tuarascálacha ráithiúla chun na mbainisteoirí



	Próisis a fhorbairt agus a fheidhmiú i gcónaí d'fhonn na bainisteoirí a choinneáil ar an eolas


	Go leanúnach



	Critéir a fhorbairt d'fhonn cinneadh ar an ualach cuí ó thaobh cásanna de sna hionaid dlí


	Critéir tugtha chun críche mar bharr ar athbhreithniú ar na hionaid dlí deireadh 2008 



	Suirbhéanna rialta cliant a fhorbairt agus a chur ar bun agus freagairt mar ba chuí ar na torthaí


	Anailís déanta ar thorthaí na suirbhéanna cliant agus freagairtí arna moladh – lár bliana 2009, 2010, 2011  



	Aon fhadhb nó bac ar an rochtain ar sheirbhísí cúnaimh agus comhairle dlí a sainaithint, mar a fhoráiltear in Acht na bliana 1995, agus moltaí a fhorbairt


	Moltaí arna bhforbairt faoi Mheán Fómhair na bliana 2009



	Moltaí ábhartha a eascraíonn as an Athbhreithniú ar na hIonaid Dlí a fhorbairt agus a chur i bhfeidhm 


	Plean Feidhmithe arna thabhairt chun críche faoi R1 2009

	Dul i mbun anailíse ar an measúnú riosca ar phróisis agus ar ghnáthaimh an Bhoird
	Anailís a ndeachthas ina bun i ráithe deireanach 2008 agus na torthaí a chur i bhfeidhm i 2009 agus sna blianta ina dhiaidh sin

	Na próisis bhainistíochta riosca a mheas do gach rannán den Bhord d'fhonn an riosca a bhainistiú agus a laghdú mar is féidir
	Meastóireacht déanta R1 2009 agus na torthaí curtha i bhfeidhm

	Athbhreithniú ar éifeachtacht agus ar éifeachtúlacht na n-oibríochtaí tacaíocht mar atá siad
	Meastóireacht déanta R1 2009 

	Leanúint d'fheidhmiú na ngealltanas atá i bPlean Gníomhaíochta um Sheirbhís do Chustaiméirí an Bhoird agus sa Chairt Custaiméirí, lena n-áirítear:

(i) Tráthúlacht agus cáilíocht na seirbhísí;
(ii) Raon agus cáilíocht na faisnéise a chuirtear ar fáil; agus
(iii) An tiomantas don rúndacht, don ionracas agus do chaighdeáin ghairmiúla


	Feidhmiú an Phlean Gníomhaíochta arna athbhreithniú do gach aonad do 2009 agus uaidh sin amach

	Leanúint den fhaisnéis agus den oiliúint ar cheisteanna idirchultúir agus éagsúlachta ar fud na heagraíochta

	Oiliúint leanúnach a chur ar fáil mar is gá. Athbhreithniú ar an éifeacht agus riachtanais eile i R2 2009



	Athbhreithniú ar áiseanna an Bhoird tar éis na hiniúchóireachta ar na háitribh

	Athbhreithniú ar bun i R4 2008 agus i 2009



	Féachaint chuige go gcuirtear Straitéis Shláinte agus Sábháilteachta an Bhoird i bhfeidhm go héifeachtach


	Monatóireacht a dhéanamh i gcomhpháirtíocht ar an Straitéis "Sláinte agus Sábháilteacht" agus ar shocruithe cuí eagraíochtúla, agus tuarascálacha bliantúla ar shaincheisteanna 



	Féachaint chuige go gcomhlíontar forálacha an Achta um Míchumas, 2005
	Plean Gníomhaíochta arna fhorbairt faoi R.3 2009 a bhain úsáid as meastóireachtaí riosca agus iniúchtaí ar áiseanna. Athbhreithniú ar áiseanna uile an Bhoird ar siúl faoi dheireadh R.2 2009 

	Próisis a fhorbairt d'fhonn aiseolas ó na custaiméirí i leith cháilíocht áiseanna an Bhoird a fháil, a chomhordú agus a anailísiú
	Cárta nua Freagraí na gCustaiméirí a bheith ar fáil faoi dheireadh 2008.  Tuairisc a chur faoi bhráid an Bhoird dhá uair in aghaidh na bliana ar na freagraí a fuarthas



	Feidhmigh agus déan athbhreithniú ar Scéim an Bhoird i leith Acht na dTeangacha Oifigiúla, 2003 
	Feidhmiú iomlán faoi dheireadh R.2 2010. Monatóireacht leanúnach ar an bhfeidhmiú


AA 2 Cumarsáid

Próiseas faisnéise, oideachais agus cumarsáide poiblí éifeachtach a chur ar bun

Torthaí
· Mionsonraí faoi sheirbhísí an Bhoird arna bhfoilsiú ar bhealach éifeachtach, sorochtana, soláimhsithe;

· Plé leis na cliaint, leis na páirtithe leasmhara agus leis an bpobal i gcoitinne ar bhonn struchtúrtha;

· Suíomh gréasáin an Bhoird d'fhonn cur le córais eile a fhorbraíonn agus a scaipeann faisnéis ar sheirbhísí;

· Pacáiste cuimsitheach faisnéise i bhformáidí úsáideacha faoi sheirbhísí an Bhoird; 

· Leanúint de bheith ag plé go réamhghníomhach le grúpaí pobail agus grúpaí eile a sheasann ar son daoine atá scoite ón tsochaí nó faoi mhíchumas;

· Obair go héifeachtach le Painéal Comhairliúcháin Seachtrach an Bhoird.  

	Gníomhaíocht
	Táscaire Feidhmíochta

	Mionsonraí faoi sheirbhísí an Bhoird a fhoilsiú ar bhealach éifeachtach sorochtana soláimhsithe;


	Faisnéis faoi sheirbhísí an Bhoird arna foilsiú i bhformáidí cuí – athbhreithniú bliantúil air seo i lár na bliana;

Mionsonraí faoi athbhreithnithe ar chinntí nó faoi achomhairc ina n-aghaidh le cur freisin ar bhileoga faisnéise



	Féachaint chuige go scaipfear go forleathan cuí gach foilseachán de chuid an Bhoird, go mór mór na bileoga faisnéise


	Na socruithe dáileacháin atá ann faoi láthair a chaomhnú agus a fhorbairt



	Mionsonraí faoi ábhair phoiblíochta uile an Bhoird a fhoilsiú ar a shuíomh gréasáin


	Gach ábhar tábhachtach a fhoilsiú in am trátha

	Athbhreithniú ar éifeachtacht na straitéise cumarsáide seachtraí  


	Athbhreithniú tugtha chun críche lár 2009

	Feabhas eile fós ar shuíomh gréasáin an Bhoird chun cur le córais eile a fhorbraíonn agus a scaipeann faisnéis ar sheirbhísí  


	Athbhreithniú ar an suíomh gréasáin lár 2009 



	Dul i mbun staidéir indéantachta ar fheidhmchláir ar-líne
	Staidéar indéantachta tugtha chun críche faoi dheireadh 2009



	An pacáiste cuimsitheach faisnéise faoi sheirbhísí an Bhoird a chur chun cinn;


	An pacáiste arna dháileadh mar is gá ar na meáin chumarsáide, na páirtithe leasmhara, grúpaí tacaíochta, agus araile.



	Plé go réamhghníomhach le grúpaí pobail agus grúpaí eile a sheasann ar son daoine atá scoite ón tsochaí nó faoi mhíchumas;
	Moltaí faoin dul chun cinn faoi dheireadh 2009



	Leanúint de bheith ag plé le Painéal Comhairliúcháin Seachtrach an Bhoird faoi ghnéithe ábhartha de ghnó an Bhoird


	Forbairt eile fós ar struchtúir agus ar phróisis chumarsáide in éineacht leis an bPainéal Comhairliúcháin

	Cloí go hiomlán leis an reachtaíocht faoin tSaoráil Faisnéise
	Na hiarratais arna bpróiseáil agus athbhreithniú orthu laistigh de theorainneacha ama cuí. Monatóireacht leanúnach ar thorthaí na n-athbhreithnithe agus na n-achomharc 


AA 3 Bainistíocht Acmhainní

 Na hacmhainní airgeadais agus oibríochta a leithdháiltear ar an mBord a úsáid mar is fearr is féidir agus luach ar airgead a chinntiú.

Torthaí
· Cloí go hiomlán le Cód Cleachtais an Rialtais um Rialachas Comhlachtaí Stáit;

· Tá córais láidre bainistíochta airgeadais agus tuarascála ar bun agus déantar athbhreithniú orthu go leanúnach;

· Próiseas éifeachtach bainistíochta riosca a áiríonn próiseas leanúnach athbhreithnithe;

· Cultúr feasachta i leith an riosca agus an gá na priacail a bhainistiú ar fud an Bhoird;

· Cultúr éifeachtach feidhmíochta ar fud na heagraíochta;

· Cur chuig úsáid na gcleachtóirí príobháideacha ar bhonn struchtúrtha maidir le soláthar seirbhísí;

· Seirbhísí a chur ar fáil trí struchtúir speisialaithe má mheastar gurb é sin is cuí;

· Oibriú de réir na gcaighdeán is airde ó thaobh soláthairtí agus conarthaí;

· An fhoireann a bheith feasach maidir le tábhacht na héifeachta i gcoitinne i ngach réimse den chaiteachas;

· Forbairt eile fós ar phróiseas éifeachtach iniúchóireachta ar chúrsaí airgeadais agus gnáthamh ar aon;

· Athbhreithniú ar éifeachtúlacht costais na ndóigheanna éagsúla ina gcuireann an Bord seirbhísí ar fáil.

	Gníomhaíocht
	Táscaire Feidhmíochta

	Féachaint chuige go gcloítear go hiomlán leis an gCód Cleachtais um Rialachas Comhlachtaí Stáit mar a shonraítear é i Lámhleabhar Rialachais Chorparáidigh an Bhoird
	An Rialachas Corparáideach a chur ar chlár gnó an Bhoird dhá uair in aghaidh na bliana le go bpléifí go foirmeálta é

	Riachtanais an Ard-Reachtaire Cuntas agus Ciste a chomhlíonadh san iniúchadh bliantúil
	Riachtanais arna gcomhlíonadh go tráthúil



	Gach riachtanas eile de chuid an phróisis iniúchóireachta a chomhlíonadh go héifeachtach tráthúil
	Gach riachtanas comhlíonta d'fhonn próiseas éifeachtach éifeachtúil iniúchóireachta a chinntiú

	Tuarascálacha airgeadais cuí a chur ar fáil don Bhord agus do na bainisteoirí


	Tuarascálacha a chur ar fáil roimh gach cruinniú den Bhord, den Choiste Airgeadais agus den Fhoireann Bhainistíochta, agus de réir mar is gá

	Anailís rialta ar an gcaiteachas a chur ar fáil don Choiste Airgeadais
	Anailís curtha faoi bhráid an Choiste Airgeadais mar a iarradh



	Féachaint chuige go gcloítear le riachtanais na Roinne Dlí agus Cirt, Comhionannais agus Athchóirithe Dlí agus na Roinne Airgeadais faoi thuairiscí meastacháin agus caiteachais
	Géilliúlacht leanúnach mar is gá



	An Clár Riosca a athbhreithniú agus a nuashonrú 


	An Clár Riosca arna athbhreithniú agus arna nuashonrú go ráithiúil. Plé go gníomhach leis an gCoiste Iniúchóireachta



	An Coiste Iniúchóireachta agus an Bord a choinneáil ar an eolas faoi mar a bhainistítear an Riosca Corparáideach.


	Nuashonrú curtha ar fáil do gach cruinniú den Choiste Iniúchóireachta agus don Bhord ar bhonn bliantúil.   

	Féachaint chuige go mbeidh prionsabail na bainistíochta riosca ina ndúshraith faoi phróiseas na Pleanála Gnó
	Arna n-áireamh sna Pleananna Gnó agus monatóireacht déanta orthu uair amháin in aghaidh na bliana ar a laghad



	Athbhreithniú ar na riachtanais oiliúna agus forbartha i leith soláthairtí agus conarthaí agus an oiliúint is gá a chur ar fáil i rith na bliana
	Na riachtanais arna sainaithint R1 2009 agus an oiliúint chuí curtha ar fáil. An plean soláthair corparáideach i bhfeidhm go hiomlán faoi lár 2009

	Cloí i gcónaí leis an riachtanas atá ann tuairiscí rialta a chur faoi bhráid an Choiste Airgeadais faoi sholáthairtí/chonarthaí.  


	Comhaontú leis an gCoiste Airgeadais faoi sceideal do na bearta soláthair seo sa chéad ráithe de gach bliain.



	Faomhadh a fháil don phlean iniúchóireachta bliantúil
	An Plean Iniúchóireachta faofa tús gach bliana



	Gach oiliúint riachtanach eile a shainaithint agus a chur ar fáil do bhaill an Iniúchta Inmheánaigh agus an Choiste Iniúchóireachta


	Athbhreithniú bliantúil ar na riachtanais oiliúna. Riachtanais curtha faoi bhráid an Stiúrthóra Acmhainní Daonna sa chéad ráithe de gach bliain



	Féachaint an féidir an próiseas iniúchóireachta a chur i bhfeidhm freisin ar chúrsaí gnáthamh 


	An staidéar indéantachta seo a thabhairt chun críche faoi dheireadh 2009.



	Plé le gach ball den fhoireann faoin leibhéal feidhmíochta a bhfuil súil leis
	Mar chuid den chóras bainistíochta agus forbartha feidhmíochta ar feadh na bliana

	Tabhairt faoi aon easpa san fheidhmíocht ar bhealach struchtúrtha deimhneach
	Páipéar faoin bhfeidhmíocht easpach le bheith tugtha chun críche R4 2008. Cur chuige struchtúrtha ar bun i rith 2009

	Cinneadh ar an úsáid is éifeachtaí is féidir a bhaint as cleachtóirí príobháideacha
	Anailís ar an úsáid choitianta tugtha chun críche R1 2009

	Srian a choinneáil ar na costais a bhaineann le húsáid cleachtóirí príobháideacha
	Anailís ar na costais, lena n-áirítear dócmhainní fabhraithe, le bheith le fáil chun breithniúcháin dhá uair in aghaidh na bliana. Ní sháróidh an úsáid na hacmhainní atá le fáil

	Athbhreithniú leanúnach féachaint cén feabhas a d'fhéadfadh an speisialtóireacht i struchtúr an tsoláthair a chur ar sholáthar na seirbhísí
	Athbhreithniú leanúnach

	Tús le bearta "luach ar airgead" ar sheirbhísí na gCleachtóirí Príobháideacha 


	Tús leis na bearta faoi dheireadh 2009



	Féachaint chuige i gcónaí go bhfaigheann an Bord luach ar airgead ar na soláthairtí agus na seirbhísí a chuirtear ar fáil dó agus go gcomhlíontar na rialacha agus na treoirlínte i réimse na gconarthaí poiblí.

Féachaint chuige i gcónaí go ndéantar tástáil mhargaidh ar sholáthraithe seirbhísí roghnaithe chun an Bhoird


	Comhaontú ar an gclár ag tús gach bliana.



	Costas bainistíochta gach ionaid ina bhfuil an Bord bunaithe a choinneáil chomh híseal agus is féidir
	Costas mionsonraithe na seirbhísí i ngach ionad a bheith tugtha chun críche faoi lár 2009. 

Punann réadmhaoine an Bhoird agus na héilimh chíosa a athbhreithniú go seasta.

Tionscnaimh a fhorbairt d'fhonn na costais a shrianadh nó a laghdú i réimsí suntasacha m.sh. fuinneamh, taisteal, cóipeáil


AA 4 Nuálaíocht

 Féachaint chuige go bhfuil an Bord nuálaíoch solúbtha freagrúil ina chur chuige maidir le seirbhísí a chur ar fáil go héifeachtach

Torthaí
· Athbhreithniú leanúnach a dhéanamh ar na socruithe chun seirbhísí cúnaimh dhlíthiúil a sholáthar agus féachaint cé mar is fearr is féidir riar ar riachtanais na gcliant agus na gcliant dóchúil;

· Samhlacha nua a fhorbairt agus a fheidhmiú maidir le soláthar seirbhísí; 

· Socruithe simplithe riaracháin d'fhonn seirbhísí cúnaimh dhlí a sholáthar;

· Forbairt eile fós ar an bhfeidhm taighde sa Bhord;

· Méadú ar an mbunachar eolais agus ar chumas an Bhoird;

· Leanúint den bhéim ar mheicníochtaí neamhchlasaiceacha le díospóidí a réiteach; agus

· Próisis agus gnáthaimh sholúbtha fhreagrúla d'fhonn cur ar chumas an Bhoird freagairt go réamhghníomhach ar éilimh nua nó ar na seirbhísí méadaithe a d'fhéadfaí a mholadh.

	Gníomhaíocht
	Táscaire Feidhmíochta

	Athbhreithniú struchtúrtha ar riachtanais na gcliant, mar atá agus mar a d'fhéadfadh a bheith, de réir théarmaí tagartha an Bhoird


	Dul in ngleic leis an anailís ar riachtanais dlí trí thascfhórsa Dhlí-Chumann na hÉireann ar Chúnamh Dlíthiúil Sibhialta

	Dul i mbun athbhreithnithe iomláin ar gach gné d'oibriú na n-ionad dlí agus de sholáthar na seirbhísí
	An t-athbhreithniú le bheith tugtha chun críche faoi dheireadh 2008 agus plean feidhmithe ar bun do 2009

	Féachaint cé na deiseanna atá ann an tseirbhís a sholáthar ar bhealaí eile
	Athbhreithniú ar an scóip atá ann do sheirbhís comhairle ar an teileafón agus do sheirbhís le cúnamh teicneolaíochta, agus ar an tseirbhís comhairle amháin a cuireadh ar bun i 2009

	Tionscnaimh d'fhonn seirbhísí a sholáthar ar bhonn a bheadh níos comhtháite nó níos comhoibrithí
	Na moltaí a bhaineann le soláthar seirbhísí i gcomhar le grúpaí eile i mBaile Munna a chur tuilleadh fós chun cinn. Féachaint cén scóip atá ann d'fhorbairtí dá leithéid áiteanna eile. Féachaint chuige go bhfuil a ndóthain oiliúna ag an bhfoireann tosaigh le gur féidir daoine a atreorú chun seirbhísí eile más gá.

	Seirbhís a chur ar bun do chúrsaí Cúirte Dúiche gar do chúirteanna an dlí teaghlaigh i mBaile Átha Cliath
	Seirbhís ar bun i dTeach Dolphin roimh dheireadh 2008

	Moltaí a scrúdú agus a fhorbairt maidir leis na socruithe riaracháin is éifeachtaí chun seirbhísí cúnaimh dhlí a sholáthar


	Na socruithe riaracháin go léir a athbhreithniú agus tionscnamh píolóta a chur ar bun do shaoráid láraithe le haghaidh iarratas do limistéar Bhaile Átha Cliath faoi dheireadh 2009 agus éifeacht an tionscnaimh a mheas faoi dheireadh 2010; athbhreithniú ar na foirmeacha/cáipéisí lena chinntiú go bhfuil siad dírithe ar an gcliant agus i mBéarla simplí. Cáipéisí ábhartha a chur ar fáil i dteangacha eile de réir mar is gá.

	Lámhleabhar foirne faoi shocruithe riaracháin a ullmhú agus a fhoilsiú
	Lámhleabhar arna fhoilsiú sa chéad ráithe de 2009.

	An fheidhm taighde a fhorbairt a thuilleadh sa Bhord agus réimsí áirithe a shainaithint nár mhór a bhreithniú go bliantúil.
	Na riachtanais agus na roghanna a shainaithint. Réimsí a fhorbairt inar mhór taighde mionsonraithe a dhéanamh ar bhonn bliantúil. Dlúth-theagmháil a chaomhnú le forbairtí i ndlínsí eile.

	Naisc a fhorbairt le hinstitiúidí tríú leibhéal


	An scóip atá ann dá leithéidí de naisc a bhreithniú i 2009

	Athbhreithniú leanúnach ar fhorbairtí idirnáisiúnta agus intíre i réimse an dlí shibhialta
	Bealaí struchtúrtha a fhorbairt le súil a choinneáil ar na forbairtí

	Caidreamh a chaomhnú agus a fhorbairt le soláthraithe seirbhísí cúnaimh dhlí i ndlínsí eile agus le Comhairle na hEorpa, leis an UNHCR agus le gníomhaireachtaí cuí eile


	Caidreamh cuí a chaomhnú trí bhíthin cruinnithe bliantúla comhlachtaí ar nós an Chomhchoiste Comhchomhairligh 

	Forbairt agus feabhas eile a chur ar an bhfáil atá ar dheiseanna chun díospóidí a réiteach lasmuigh den chúirt do chliaint úd an Bhoird a bhfuil fadhbanna dlí teaghlaigh acu 


	Monatóireacht a dhéanamh ar fheidhmiú agus éifeacht na modhanna réitigh eile seo go leanúnach. I gcomhpháirtíocht le lucht gairme an dlí, an tsamhail chomhoibritheach i gcúrsaí dlí a fhorbairt a thuilleadh. Oiliúint a chur ar fáil d'aturnaetha lena chinntiú go gcaomhnaítear agus go bhfeabhsófar a gcuid scileanna idirbheartaíochta  



	Plé mar is gá leis an Roinn Dlí agus Cirt, Comhionannais agus Athchóirithe Dlí maidir le hiarratais ar sheirbhísí an Bhoird a fhorbairt


	Féachaint chuige go bhfuil próiseas cumarsáide éifeachtach ann leis an Roinn agus an dul chun cinn a thuairisciú chun an Bhoird dhá uair in aghaidh na bliana


AA 5 Forbairt Cumais

 Forbairt a dhéanamh ar chumas an Bhoird seirbhís ghairmiúil ardchaighdeáin a chur ar fáil. 

Torthaí
· Straitéis agus cleachtas éifeachtach freagrúil maidir le bainistíocht agus forbairt fhoireann an Bhoird;

· Creat cuimsitheach bainistíochta eolais a bhur i bhfeidhm;

· Straitéis chuimsitheach éifeachtach foghlamtha don fhoireann, a thugann faoi na riachtanais eagraíochtúla agus forbartha atá ann agus ag teacht;

· Meicníochtaí éifeachtacha meastóireachta ar bun le monatóireacht a dhéanamh ar éifeachtacht agus oiriúnacht na hoiliúna agus na forbartha a chuirtear ar fáil;

· Cláir oiriúnacha oiliúna agus faisnéise a shainaithint agus a sholáthar do chleachtóirí dlí a bhfuil baint acu leis an tSeirbhís Cleachtóirí Príobháideacha;

· Polasaithe earcaíochta agus roghnaithe a chloíonn leis an dea-chleachtas a chur i bhfeidhm i gcónaí;

· Córas Bainistíochta agus Forbartha Feidhmíochta i bhfeidhm go hiomlán éifeachtach;

· Córais láidre éifeachtacha freagrúla TF a riarann ar riachtanais an Bhoird;

· Próisis chumarsáide éifeachtacha laistigh den eagraíocht. 

	Gníomhaíocht
	Táscaire Feidhmíochta

	Straitéis athbhreithnithe Acmhainní Daonna a fhorbairt agus a fhoilsiú


	Straitéis foilsithe faoi dheireadh mhí an Mheithimh 2009



	Athbhreithniú ar an gcaoi a ngabhtar, a mbainistítear, a roinntear agus a n-úsáidtear an t-eolas eagraíochtúil, agus próisis nua a chur ar bun má mheastar gur gá
	Athbhreithniú déanta ar gach aonad i rith 2009



	Athbhreithniú ar an Straitéis Oiliúna agus Forbartha agus straitéis nua a ullmhú do 2009 - 2011


	Straitéis arna foilsiú faoi dheireadh mhí an Mhárta 2009



	Tacú i gcónaí leis an bhfoghlaim agus an oiliúint maidir le réitigh mhalartacha ar dhíospóidí
	Riachtanais oiliúna agus forbartha eile a shainaithint agus freagairt orthu mar is gá i rith 2009 agus níos faide anonn

	Tuairisc ar an oiliúint agus ar an bhforbairt a chur dhá uair in aghaidh na bliana faoi bhráid na mbainisteoirí sinsearacha, na Comhpháirtíochta agus an Bhoird
	Tuairiscí ar fáil mí an Mheithimh agus mí na Nollag



	Meicníochtaí struchtúrtha meastóireachta le monatóireacht a dhéanamh ar chomh héifeachtach oiriúnach atá an oiliúint, a áireoidh an obair a dhéanann an tIonad Náisiúnta Comhpháirtíochta agus Feidhmíochta agus foinsí eile.
	Meicníochtaí meastóireachta ar bun agus tuarascálacha arna gcur ar fáil do na Bainisteoirí



	Dul i mbun athbhreithnithe iomláin ar gach gné de na feidhmeanna a chuirtear i gcrích sa cheannoifig.
	Athbhreithniú le bheith tugtha chun críche faoi dheireadh 2008 agus plean feidhmithe le bheith réidh do 2009

	Na moltaí a eascraíonn as an Athbhreithniú ar an gCeannoifig a fhorbairt agus a chur i bhfeidhm 


	Plean Feidhmithe tugtha chun críche faoi R1 2009;

Cuir i bhfeidhm i rith 2009

	Féachaint chuige go bpléitear go leanúnach leis an bhfoireann maidir le hoiliúint agus forbairt san eagraíocht, trí bhíthin an Ghrúpa Oibre um Fhorbairt na Foirne
	Athbhreithniú dhá uair in aghaidh na bliana ar an bplean oibre in éineacht leis an nGrúpa Oibre

	I gcomhairle le Dlí-Chumann na hÉireann, gach clár oiliúna agus forbartha a bheadh oiriúnach a shainaithint agus a fhorbairt do na cleachtóirí dlí a bhfuil baint acu leis an tseirbhís Cleachtóirí Príobháideacha
	Leanúint den oiliúint Cleachtóirí Príobháideacha de réir mar is gá



	Athbhreithniú ar an gcód inmheánach a rialaíonn dea-chleachtas na bpolasaithe roghnaithe agus earcaíochta a úsáidfidh an Bord


	An t-athbhreithniú curtha i bhfeidhm gach bliain agus curtha faoi bhráid Fhoireann Bhainistíochta Shinsearach agus Choiste Acmhainní Daonna an Bhoird

	Monatóireacht ar fheidhmiú an Chórais Bhainistíochta agus Forbartha Feidhmíochta (CBFF) sa Bhord.

Athbhreithniú ar an gcóras lena chinntiú gurb uirlis fhónta é chun aidhmeanna an Bhoird a chur i gcrích.


	Athbhreithniú bliantúil in éineacht leis na bainisteoirí agus leis an gComhpháirtíocht .

	Féachaint chuige go gcloíonn gach ball den fhoireann leis na spriocdhátaí maidir leis na heilimintí éagsúla den CBFF a thabhairt chun críche, trí bhíthin na n-iniúchtaí rialta agus na ngnáthamh monatóireachta a chuirfear ar bun.
	Athbhreithniú bliantúil ag Acmhainní Daonna

	Modh struchtúrtha a chothabháil le freagairt ar na hiarratais ar oiliúint agus ar fhorbairt a eascróidh as an CBFF.
	Na hiarratais ar oiliúint a chomhordú ar an gCóras Bainistíochta Acmhainní Daonna agus tuarascálacha ráithiúla a chur ar fáil don Fhoireann Bhainistíochta.

	An anailís bhliantúil ar na riachtanais oiliúna a chur i bhfeidhm san eagraíocht


	An anailís curtha i gcrích ag tús gach bliana

	Féachaint chuige go bhfuil córais TF an Bhoird soláimhsithe éifeachtach agus go bhfreagraíonn siad ar na riachtanais athraitheacha
	Straitéis nua TF a áireoidh próiseas struchtúrtha athbhreithnithe a thabhairt chun críche do R.1 2009

	Na struchtúir chumarsáide inmheánacha atá ann a fhorbairt a thuilleadh fós


	Leanúint den fhorbairt ar struchtúir chumarsáide inmheánacha.

Ar a laghad 3 eagrán de LabLife a fhoilsiú in aghaidh na bliana




Feidhmiú an Phlean Chorparáidigh
Sa Phlean Corparáideach seo tá léirithe againn cé mar a chaomhnóimid agus a fhorbróimid córas éifeachtach cúnaimh dhlíthiúil shibhialta a thuilleadh fós in Éirinn sna trí bliana atá romhainn. Is feasach dúinn gur dócha gur déine a bheidh na tosca eacnamaíocht ná mar a bhí siad uair ar bith sna deich mbliana seo caite. Dúshlán nach beag don Bhord agus don fhoireann é seo agus iad ag iarraidh seirbhís bhunúsach mar seo, ar mhaithe le daoine atá faoi mhíbhuntáiste sa tír seo, a chaomhnú ar bhealach fónta sa chaoi is nach ngéaróidh an míbhuntáiste a thuilleadh fós. Ainneoin na ndeacrachtaí a fheicimid romhainn, níl aon lagú ar an gceangal atá curtha againn orainn féin spriocanna diana ardaidhmeannacha a bhaint amach maidir le cáilíocht, sorochtaineacht agus tráthúlacht na seirbhíse a chuirimid ar fáil. Déanfar monatóireacht ar an gcaoi a gcuirfear torthaí agus spriocanna an Phlean seo i gcrích trí bhíthin roinnt grúpaí agus meicníochtaí, lena n-áirítear:

An Bord Reachtúil
Is ar an mBord, de bharr na freagrachta reachtúla atá air de bhun an Achta um Chúnamh Dlíthiúil Sibhialta, 1995, atá an fhreagracht bhunaidh as feidhmiú an Phlean Chorparáidigh a mhaoirsiú. Beidh ról gníomhach i gcónaí ag coistí éagsúla an Bhoird maidir leis an dul chun cinn a mhaoirsiú i rith shaol an Phlean. Breithneoidh an Bord féin tuarascáil fhoirmiúil a chuirfear faoina bhráid dhá uair in aghaidh na bliana agus déanfaidh sé athbhreithniú ar athrú ar bith ar na tosca, airgeadais nó eile, a d'fhéadfadh dul in bhfeidhm ar chumas an Bhoird seirbhísí a chur ar fáil a bhfuil an cháilíocht agus an tráthúlacht cheart ag baint leo.

An Fhoireann Bhainistíochta Sinsearaí (FBS)
Athbhreithneoidh an FBS an dul chun cinn a dhéanfar i leith an Phlean seo go rialta d'fhonn a chinntiú go mbainfear leas as na hacmhainní ar mhaithe le soláthar na seirbhíse mar a beartaíodh. Féachfaidh sí chuige freisin go mbeidh lorg na gcuspóirí agus na spriocanna ar an bpróiseas pleanála gnó agus go n-oibreoidh na bainisteoirí agus an fhoireann go réamhghníomhach, ní hamháin maidir leis na haidhmeanna agus na bearta a bhaineann leo, ach freisin maidir leis na luachanna eagraíochtúla a ghlac an Bord reachtúil agus atá leagtha amach sa Phlean seo.

An Fhoireann agus na Bainisteoirí
Níorbh fhéidir a leithéid seo de Phlean dúshlánach a thabhairt chun críche mura mbeadh gach ball d'fhoireann an Bhoird rannpháirteach go gníomhach. Bhí baint ag na baill foirne le forbairt an Phlean agus beidh baint mhór acu lena fheidhmiú. Bainfear úsáid as na struchtúir líonra éagsúla le féachaint chuige go mbeidh cumarsáid éifeachtach ann leis an bhfoireann agus ról fónta acu d'fhonn cinneadh ar na dóigheanna is fearr chun an Plean a chur i bhfeidhm.

Comhpháirtíocht 
Bhí baint ag an gCoiste Comhpháirtíochta le forbairt an Phlean seo agus beidh baint arís aige leis an monatóireacht ar an bhfeidhmiú. Breithneoidh an Coiste tuairisc ar an dul chun cinn dhá uair in aghaidh na bliana, agus freisin, go leanúnach, saincheisteanna straitéiseacha a thiocfaidh chun solais agus a rachaidh i bhfeidhm ar an mBord. 

Próiseas Pleanála Gnó
Forbrófar na pleananna gnó do na haonaid agus don Stiúrthóireacht le go mbeidh siad i gcomhréir leis na cuspóirí agus na spriocanna a leagtar amach sa Phlean seo. Má thagann aon athrú ábhartha ar na tosca maidir leis an éileamh ar na seirbhísí nó ar an gcumas, áireofar iad seo sna Pleananna Gnó lena chinntiú go mbeidh an cháipéis seo bríomhar solúbtha ar feadh a saoil.

